
OLIY TA’LIM MUASSASALARI XARAJATLARI 
NAZORATINI AMALGA OSHIRISH 
MEXANIZMINI TAKOMILLASHTIRISH
Murtozaev Sanjar O‘tkir o‘g‘li
Toshkent davlat iqtisodiyot universiteti
Mustaqil izlanuvchisi
Email: sanjarmurtozayev1591@gmail.com 

Annotatsiya: Ushbu maqolada oliy ta’lim muassasalarida xarajatlar nazoratini amalga oshirish jarayonlari va mavjud 
mexanizmlar o‘rganiladi. Mavjud muammolar, ularning kelib chiqish sabablari hamda samarali nazorat tizimini joriy etish 
yo‘llari tahlil qilinadi. Shuningdek, sohada qabul qilingan davlat qarorlari va ilg‘or xorijiy tajribalar asosida takomillashtirish 
bo‘yicha amaliy tavsiyalar ishlab chiqiladi. Tadqiqot natijalari oliy ta’lim tizimida moliyaviy resurslardan oqilona foydalanishni 
ta’minlashga xizmat qiladi.

Kalit soʻzlar: oliy ta’lim, xarajatlar nazorati, budjet intizomi, moliyaviy menejment, samaradorlik, audit, takomillashtirish.
Abstract: This article examines the processes and existing mechanisms for expenditure control in higher education 
institutions. It analyzes current challenges, their underlying causes, and ways to implement an effective control system. 
Based on government decisions and best international practices, practical recommendations are developed to improve 
the control mechanism. The research results aim to ensure the rational use of financial resources in the higher education 
system.

Key words: Higher education, expenditure control, budget discipline, financial management, efficiency, audit, improvement.
Аннотация: В данной статье исследуются процессы и существующие механизмы контроля расходов в высших 
учебных заведениях. Анализируются имеющиеся проблемы, причины их возникновения и пути внедрения 
эффективной системы контроля. На основе государственных решений и передового зарубежного опыта 
разработаны практические рекомендации по совершенствованию механизма контроля. Результаты исследования 
направлены на обеспечение рационального использования финансовых ресурсов в системе высшего образования.

Ключевые слова: Высшее образование, контроль расходов, бюджетная дисциплина, финансовый менеджмент, 
эффективность, аудит, совершенствование.

K I R I S H
Bugungi kunda O‘zbekiston Respublikasi oliy ta’lim muassasalari xarajatlarining samarali va nazorat 

ostida yuritilishi oliy ma’lumot sifatini oshirish, moliyaviy resurslardan oqilona foydalanish va budjet intizomini 
mustahkamlashda muhim omil hisoblanadi. Ushbu masala mamlakatda ta’lim tizimini modernizatsiya qilish, 
ochiqlik va samaradorlikni ta’minlash bo‘yicha olib borilayotgan keng ko‘lamli islohotlar doirasida alohida 
ahamiyat kasb etadi.

Xususan, 2019-yil 8-oktabrda qabul qilingan “O‘zbekiston Respublikasi oliy ta’lim tizimini 2030-yilgacha 
rivojlantirish konsepsiyasi” (PF-5847-son) oliy ta’lim muassasalarining akademik mustaqilligi, investitsiyaviy 
jozibadorligi va moliyaviy barqarorligini oshirishga qaratilgan asosiy chora-tadbirlarni belgilab berdi.

Shuningdek, 2021-yil 25-dekabrdagi PQ-61-sonli qaror orqali davlat oliy ta’lim muassasalariga moliyaviy 
mustaqillik berish mexanizmlari joriy etildi. Bu esa ayrim universitetlarga o‘z budjet mablag‘larini mustaqil 
boshqarish imkoniyatini yaratdi.

2024-yil 27-mayda qabul qilingan UP-82-sonli Prezident farmoni esa oliy va kasb-hunar ta’lim muassasalari 
talabalari uchun ta’lim kreditlari tizimini takomillashtirishni, shuningdek, ularni raqamli platformalar orqali nazorat 
qilish mexanizmlarini ilgari surdi.

Mazkur hujjatlar oliy ta’lim muassasalarida xarajatlar nazoratini takomillashtirish zaruratini yanada 
kuchaytirmoqda. Maqolada ta’kidlanishicha, samarali nazorat mexanizmi quyidagi imkoniyatlarni yaratadi:

vazirliklar, Moliya vazirligi va boshqa mas’ul idoralar uchun moliyaviy nazoratning ochiqligi va muntazamligini 
ta’minlash;

oliy ta’lim muassasalarida ichki audit va monitoring tizimlarini kuchaytirish;
raqamli platformalar orqali xarajatlarni real vaqt rejimida kuzatish va nazorat qilish.
Ushbu maqolada yuqorida sanab o‘tilgan Prezident farmonlari va qarorlar asosida oliy ta’limda xarajatlar 

nazoratini takomillashtirishning nazariy va amaliy jihatlari tahlil qilinadi, mavjud muammolar ko‘rib chiqiladi 
hamda samarali nazorat mexanizmini joriy etish bo‘yicha amaliy tavsiyalar ishlab chiqiladi.

M A V Z U G A  O I D  A D A B I Y O T L A R  S H A R H I
Mustaqil Davlatlar Hamdo‘stligiga a’zo mamlakatlar iqtisodchi olimlari tomonidan ushbu mavzu bo‘yicha ilmiy 

tadqiqotlar olib borilgan va uning mohiyati haqida qimmatli fikrlar bildirilgan. Tadqiqotchi L.N. Ovsyannikovning 
fikricha, davlat moliyaviy nazorati — davlatning moliyaviy manfaatlarini va fuqarolarning moliyaviy huquqlarini 
qonunlar, tashkiliy va boshqaruv mexanizmlari hamda huquqni muhofaza qilish vositalari orqali amalga 
oshiriladigan tadbirdir (L.N. Ovsyannikov, 2010, 5-bet).

V.D. Larichev ta’kidlaganidek, davlat moliyaviy nazoratining maqsadi moddiy resurslardan foydalanish 
jarayonida yuzaga keladigan, ya’ni huquqiy talablarning buzilishi, budjet mablag‘larining noqonuniy sarflanishi 
bilan bog‘liq qonunbuzarliklarning oldini olish, shuningdek, ularga sabab bo‘lgan shaxslardan davlatga 
yetkazilgan zararni undirish va ularga nisbatan qonuniy choralarni ko‘rish, kelajakda esa bunday holatlarga yo‘l 
qo‘ymaslikka qaratilgan chora-tadbirlarni ishlab chiqishdan iboratdir (V.D. Larichev, 2010, 19-bet).

Tadqiqotchi E.A. Voznesenskiy qayd etishicha, davlat moliyaviy nazoratidan ko‘zlangan maqsad mikro 
va makro darajada moliyaviy xarajatlar haqida tezkor ma’lumot olish, qonunbuzarliklarning oldini olishga 
qaratilgan choralarni belgilash, moliyaviy resurslar boshqarilishini ta’minlash va yangi vazifalarni belgilashga 
xizmat qiladigan qarorlarni qabul qilishdan iboratdir (E.A. Voznesenskiy, 2013, 27-bet).

Shunday qilib, iqtisodchi olimlarning aksariyati davlat moliyaviy nazorati organlari faoliyatini ijobiy 
baholagan. Ba’zi olimlar davlat moliyaviy nazoratining muayyan jihatlarini, elementlarini tadqiq qilgan bo‘lsa, 
boshqalari uning keng imkoniyatlarga egaligini e’tirof etgan. Biroq iqtisodiy mavzulardagi ilmiy adabiyotlarda 
hanuzgacha davlat moliyaviy nazorati qaysi metodlar orqali amalga oshirilishi kerakligi borasida yagona nuqtayi 
nazar shakllanmagan.

T A D Q I Q O T  M E T O D O L O G I YA S I 
Tadqiqot davomida iqtisodiy voqelik jarayonlarini o‘rganishda ilmiy usullardan — umumlashtirish, 

guruhlashtirish va taqqoslash, monografik tadqiqot, iqtisodiy kuzatish, abstrakt-mantiqiy tahlil, qiyosiy tahlil, 
statistik usullar, istiqbolli prognozlash hamda boshqa metodlardan foydalanildi.

T A H L I L  V A  N A T I J A L A R
O‘zbekistonda iqtisodiy islohotlarning chuqurlashuvi sharoitida davlat moliyaviy nazoratini tashkil etishning 

huquqiy asoslari, uni rivojlantirish yo‘nalishlari, hozirgi davrdagi vazifalari, bajariladigan ishlar mazmuni va 
natijalari muayyan darajada tadqiq qilingan. Davlat moliyaviy nazorati vazifalari va mohiyati bo‘yicha yagona 
metodika mavjud emasligi sababli iqtisodchi olimlar orasida turli munozarali fikrlar mavjud.

Davlat oliy ta’lim muassasalarida moliya-xo‘jalik faoliyatining ichki auditini tashkil etish va nazoratini amalga 
oshirish dolzarb ahamiyatga ega. Hujjatli ichki audit va tekshiruv quyidagi bosqichlarni o‘z ichiga oladi:

Kassadagi naqd pul, qimmatli qog‘ozlar va qimmatbaho buyumlarning mavjudligini tekshirish, qat’iy 
buxgalteriya blankalarini, kassa va avans intizomini o‘rganish.

Kassa intizomini tekshirish.
Bo‘nak (avans) intizomini tekshirish.
Shaxsiy hisobvaraqdagi pul mablag‘lari va hisobvaraqlar bo‘yicha operatsiyalarni tekshirish.
Budjetdan tashqari mablag‘lar ichki auditi va nazoratini tashkil etishning metodologik masalalari bo‘yicha 

olib borilgan tadqiqotlar asosida quyidagi xulosalar ishlab chiqildi:
Davlat oliy ta’lim muassasalarida ichki audit va moliyaviy nazoratni rivojlantirish muhim sanaladi. Ichki 

auditning o‘ziga xos jihatlarini bilish rahbarlarga davlat muassasalari bilan bir qatorda moliyaviy mustaqillikka 
erishgan ta’lim tashkilotlari faoliyatini samarali boshqarishda optimal imkoniyat yaratadi.

Oliy ta’lim muassasalarining shiddatli raqobat muhitidagi faoliyati, eng avvalo, ta’lim sifati bilan birga 
iste’molchilar ehtiyojlarini to‘liq qondirishga yo‘naltirilishi lozim.

O‘zbekiston Respublikasi Oliy ta’lim, fan va innovatsiyalar vazirligining “Oliy ta’lim muassasalari bosh 
auditorining namunaviy lavozim majburiyatlari yo‘riqnomasi”ga muvofiq, bosh auditor faoliyatlariga qo‘shimcha 
yo‘nalishlarni kiritish va ichki moliyaviy nazoratni yanada kuchaytirish talab qilinadi.

Ilmiy tadqiqotda ichki nazorat tizimi raqobatbardosh va istiqbolli oliy ta’lim muassasasini shakllantirishning 
asosiy elementi sifatida baholanadi. Ushbu tizimning rolini qayta ko‘rib chiqish zarurligi to‘g‘risida dalillar 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, mart.  № 3-son.

https://yashil-iqtisodiyot-taraqqiyot.uz1110

bazasini yaratish maqsadida ikki yo‘nalishda tadqiqot o‘tkazildi: birinchisi — ichki nazorat tizimini baholash 
usullarini o‘rganishga, ikkinchisi esa zamonaviy usullardan foydalangan holda baholash samaradorligini 
isbotlashga qaratildi.

Bizning fikrimizcha, oliy ta’lim tizimida uch bosqichli ichki davlat moliyaviy nazoratni ajratib ko‘rsatish zarur:
birinchi bosqich — Davlat moliyaviy nazorati inspeksiyasi va G‘aznachilik qo‘mitasi tomonidan amalga 

oshiriladigan nazorat;
ikkinchi bosqich — idoralararo davlat moliyaviy nazorati bo‘lib, tarmoq vazirligi tomonidan amalga oshiriladi;
uchinchi bosqich — xo‘jalik ichidagi, ya’ni oliy ta’lim muassasasining o‘zi tomonidan amalga oshiriladigan 

nazorat.
Davlat moliyaviy nazoratining ta’lim sohasidagi tashkiliy tizimini mukammallashtirish bo‘yicha quyidagi 

ilmiy asoslangan takliflar ilgari suriladi:
birinchidan, ta’lim muassasalari moliyaviy faoliyatini muntazam o‘rganish va nazorat qilish bo‘yicha tashkiliy 

tizimni shakllantirish zarur;
ikkinchidan, ta’lim tizimiga sarflangan mablag‘lar nazorati shaffofligi, ob’yektivligi va sifatini ta’minlash 

lozim;
uchinchidan, oliy ta’lim muassasalarining moliyaviy faoliyatini monitoring qilish jarayonini asosiy maqsadlar 

va natijalar bilan bog‘liq holda olib borish maqsadga muvofiq.
Tadqiqot natijalaridan kelib chiqib quyidagi takliflar ilgari suriladi:
Birinchidan, ta’lim tizimida budjet mablag‘laridan samarali foydalanish jarayonini nazorat qilishda amaldagi 

qonunchilik va normativ hujjatlarga qat’iy amal qilish zarur. Ammo, davlat moliyaviy nazoratini ta’minlovchi 
alohida qonun mavjud emas. Shu bois, yagona huquqiy asosni yaratish lozim.

Ikkinchidan, davlat moliyaviy nazorati organlari tomonidan budjet mablag‘laridan foydalanish nazorati 
jarayonida kamchiliklar mavjud. Jumladan, vazirliklarda faoliyat yuritayotgan ichki nazorat tizimini takomillashtirish 
va unga xo‘jalik faoliyati nazorati vazifasini yuklash maqsadga muvofiqdir.

Uchinchidan, oliy ta’lim muassasalarining boshqaruv tizimiga, moliyaviy xizmat va buxgalteriya jarayonlariga 
raqamli texnologiyalarni muntazam joriy etish, zarur mahsulotlar xaridi va ulardan foydalanishdagi hisob-kitob 
tizimi shaffofligini ta’minlash hamda xodimlarning huquqiy madaniyatini oshirish muhim omil hisoblanadi.

To‘rtinchidan, oliy ta’lim muassasalarini rivojlantirish jamg‘armasiga to‘lov-kontrakt mablag‘laridan 
ajratmalarni qayta ko‘rib chiqish va Iqtisodiyot hamda Moliya vazirligi axborot tizimi orqali avtomatik tarzda 
o‘tkazilishini ta’minlash lozim. Natijada, ajratmalar miqdorini 5 foizdan 4 foizga tushirish va inson omili 
aralashuvisiz amalga oshirilishini yo‘lga qo‘yish mumkin.

Beshinchidan, o‘qitish xarajatlari uchun shartnomalar tuzish va to‘lov jarayonlarini raqamlashtirish lozim. 
Bu barcha davlat oliy ta’lim muassasalari talabalariga yagona elektron shartnomalar asosida to‘lovlarni amalga 
oshirish va mablag‘lar hisobini yuritishda axborot tizimini yaratishga imkon beradi.

Oltinchidan, o‘zini-o‘zi moliyalashtirish tizimiga o‘tgan oliy ta’lim muassasalarining rivojlantirish jamg‘armasi 
mablag‘larini kengaytirish maqsadida xo‘jalik shartnomalari asosida ilmiy tadqiqot ishlarini rivojlantirish, kadrlar 
iste’molchilari bilan integratsiyani kuchaytirish va homiylik mablag‘larini jalb etish zarur.

Yettinchidan, bunday muassasalarda ilm, fan, ta’lim va ishlab chiqarish integratsiyasini rivojlantirish 
uchun tadbirkorlik faoliyatini yo‘lga qo‘yish, shuningdek, ishlab chiqarish korxonalari uchun shartnoma asosida 
laboratoriya xizmatlari va maslahat markazlarini tashkil etish lozim.

X U L O S A  V A  T A K L I F L A R
Oliy ta’lim muassasalarida xarajatlar nazorati mexanizmini takomillashtirish masalasi nafaqat moliyaviy 

resurslardan samarali foydalanish, balki ta’lim sifatini oshirish va budjet intizomini mustahkamlashda ham 
muhim ahamiyatga ega.

Tahlil natijalari shuni ko‘rsatadiki:
mavjud normativ-huquqiy baza (Budjet kodeksi, Prezident farmonlari PF-5847, UP-82, PQ-61) oliy ta’lim 

muassasalarida xarajatlarni nazorat qilishning mustahkam asosini yaratadi;
amaliy tadqiqotlar va milliy tajribalar xarajatlar hisobi va monitoring tizimlarida metodologik nomuvofiqliklar, 

raqamlashtirish darajasining yetarli emasligi hamda ichki audit mexanizmlarining zaifligini ko‘rsatmoqda;
xorijiy tajribalar, xususan KPI asosida samaradorlikni baholash va raqamli monitoring tizimlarini joriy etish, 

O‘zbekistonda moliyaviy nazoratni sezilarli darajada takomillashtirish imkoniyatini beradi.
Shu asosda, oliy ta’lim muassasalarida xarajatlar nazoratini takomillashtirish quyidagi choralar orqali 

amalga oshirilishi mumkin:
xarajatlar hisobi uchun yagona metodologiyani ishlab chiqish va joriy etish;
xarajatlarni real vaqt rejimida kuzatish imkonini beruvchi raqamli tizimlarni kengaytirish;
ichki audit va monitoring mexanizmlarini doimiy faoliyatga aylantirish;

xarajatlar samaradorligini KPI tizimi orqali baholash.
Mazkur chora-tadbirlar moliyaviy shaffoflikni oshiradi, resurslardan oqilona foydalanishni ta’minlaydi va 

oliy ta’lim muassasalarida budjet mablag‘larining natijadorligini kuchaytiradi. Natijada, mamlakatimiz oliy ta’lim 
tizimining barqarorligi hamda sifat ko‘rsatkichlari sezilarli darajada yaxshilanadi.

